
 3 Dim y colur ar y tu allan sy’n eich gwneud chi'n ddeniadol, na phethau fel steil gwallt, tlysau aur a dillad ffasiynol. 4 Beth sy’n bwysig ydy’r hyn ydych chi’r tu mewn – y math o harddwch fydd byth yn diflannu, sef ysbryd addfwyn a thawel. Dyna beth sy’n werthfawr yng ngolwg Duw.

Yma mae’r neges yn ddigon syml a chlir, ac yn hollol groes i beth sy’n cael ei ddysgu yn y byd ac ar draws y cyfryngau!  Mae’r wir efengyl bron bob amser yn groes i ddiwylliant cyfredol gwledydd! O ddarllen cylchgronau merched, a gwylio rhaglenni teledu sydd wedi eu hanelu at ferched, byddech chi’n credu 100% mai merched ddylai ddweud wrth eu gwŷr beth i’w wneud ar bob achlysur.  Mae’r argraff yn cael ei roi mai nhw sy’n gwybod orau ar bob mater dan haul, ac mai sut mae nhw’n edrych yw’r peth pwysicaf amdanyn nhw. Mae yna gyfrolau’n cael eu sgwennu am sut i wisgo, beth i’w wisgo, beth yw’r ffasiwn ddiweddara i’w ddilyn, sut steil gwallt i’w gael ayyb. Mae’n ddiddiwedd, ac yn gwneud i ferched feddwl yn arwynebol iawn amdanyn nhw ei hunain yn aml. Mae yna bwysau rhyfedd ar ferched i wario arian mawr ar ddillad, colur, esgidiau, bagiau a hyd yn oed llawdriniaeth er mwyn ‘gwella’ eu hedrychiad allanol.

Yn ôl y Beibl nid edrychiad allanol merch sy’n bwysig ond yr hyn ydyn nhw tu mewn. Ydy Duw eisiau i ferched Cristnogol wisgo sachau a pheidio brwsio eu gwalltiau? Na, wrth gwrs ddim! Ond mae’n rhaid i ferched Cristnogol gadw pethau mewn persbectif.

Duw sydd wedi creu’r greadigaeth hyfryd o’n cwmpas, o dlysni’r blodau yn yr ardd i ogoniant mynyddoedd a choedwigodd enfawr. Mae Duw yn artist celfydd, ac mae gwaith ei ddwylo’n hyfryd tu hwnt. Ond, pa fath o harddwch mae Duw yn hoffi mewn pobl? Mewn merched mae’n hoffi gweld, ‘ysbryd addfwyn a thawel.’  Mae pobl yn heneiddio, mae eu gwalltiau’n mynd yn wyn, mae eu hwynebau’n mynd yn rhychiog, mae eu cyrff yn arafu, ond mae’r harddwch oddi mewn yn parhau am byth a dyna sy’n werthfawr yng ngolwg Duw.

